
UMSÖGN 
 

Viðtakandi: Skipulags- og samgönguráð 

Sendandi: Skrifstofa samgöngustjóra og borgarhönnunar 
 

Tillaga fulltrúa Samfylkingarinnar, Viðreisnar og Pírata um tilraunaverkefni um útleigu á 
rafskutlum (US210180). 

Á fundi skipulags- og samgönguráðs þann 30. júní sl. var lögð fram svohljóðandi tillaga fulltrúa 
Samfylkingarinnar, Viðreisnar og Pírata: 
 

Lagt er til að Skipulags og samgönguráð feli umhverfis- og skipulagssviði að hefja 
undirbúning tilraunaverkefnis vegna leigu á rafskutlum sem sérstaklega verði ætlað 
að þjóna fólki sem á erfitt með að ganga lengri vegalengdir. Þjónustusvæðið miðist 
við Laugaveg og göngusvæði í Kvosinni. 

Fyrirspurninni var vísað til umsagnar umhverfis- og skipulagssviðs, skrifstofu samgöngustjóra 
og borgarhönnunar, þann sama dag. 
 
Umsögn: 
 
Af hálfu skrifstofunnar er tekið undir mikilvægi þess að tryggja gott aðgengi allra að 
miðborginni. Nú þegar hefur verið gripið til fjölda aðgerða í þeim tilgangi, líkt og reifað er í 
greinargerð með tillögunni. 
 
Þjónustusvæðið sem nefnt er í tillögunni er í dag að mestu göngugötusvæði. Þeir hópar sem 
tillögunni er ætlað að auðvelda aðgengi, hafa í dag flestir heimild til að aka um göngugötusvæði, 
annað hvort með akstursþjónustu fatlaðra eða sem handhafar stæðiskorta fyrir hreyfihamlaða. 
Aðgerðir sem eru til þess fallnar að draga úr þörf íbúa til að aka um göngugötusvæði eru þó af 
hinu góða en mikilvægt er að meta hver árangurinn af þeim kann að vera.  
 
Ekki liggur fyrir hversu margir mögulegir notendur slíkrar leigu eru eða hversu margar 
rafskutlur þurfi til útleigu. Þá er óljóst hversu stór hluti mögulegs notendahóps rafskutlna er 
líklegur til að nýta sér skammtímaleigu innan takmarkaðs svæðis. Rétt er að huga að 
mögulegum samlegðaráhrifum með útleigu eða láni á öðrum búnaði sem auðveldar aðgengi að 
göngugötusvæðunum, svo sem trillum og vögnum fyrir vöruflutninga. Þá má ætla að taka muni 
lengri tíma en eitt ár að fá nægjanleg reynslu af útleigunni til að meta ávinninginn.  

Samkvæmt lauslegri athugun skrifstofunnar býður í dag ekkert fyrirtæki hér á landi upp á 
skammtímaleigu rafskutlna sambærilega leigu örflæðisfyrirtækjanna á rafskútum og 
reiðhjólum. Að minnsta kosti tvö fyrirtæki virðast þó bjóða upp á leigu á rafskutlum til nokkurra 
daga í senn eða lengri tíma. 
 
Verði samþykkt að ráðast í verkefnið þarf að gera ráð fyrir kostnaði við það á fjárhagsáætlun, 
þ. á m. kostnaði vegna nýtingar bílahúsa sé ætlunin að nota þau. Af hálfu skrifstofunnar er talið 
mikilvægt að tryggja að notendur þjónustunnar geti ávallt leitað aðstoðar á þjónustutímanum. 
Gera má ráð fyrir að auk kostnaðar við búnað, hugbúnað og aðstöðu, þurfi því jafnframt að gera 
ráð fyrir kostnaði við stöðugildi vegna umsjónar með leigunni og aðstoð við notendur. Loks 
þarf að gera ráð fyrir tíma starfsmanns innan sviðsins vegna undirbúnings og eftirlits með 
samningi við þjónustuveitanda. 

